
UPA 2017/130 

 

 

Inatsisartut Suleriaasianni § 36 naapertorlugu apeqquteqaat aallaavigalugu oqallisissiaq 

imaattoq saqqummiuppara: 

 

Pisortatigoortumik marlunnik inuiattut erinarsuuteqarnerput 

nalilersoqqittariaqarnerlutigu apeqquteqaat aallaavigalugu oqallisissiaq. 

 

(Inatsisartunut ilaasortaq Peter Olsen, Inuit Ataqatigiit) 

 

Tunngavilersuut: 

 

Inuiattut erinarsuuteqarpugut marlunnik. Siulleq “Nunarput Utoqqarsuanngoravit” Jonathan 

Petersenimit erinniarineqarpoq Henrik Lundimillu taalliarineqarsimalluni. “Nunarput 

Utoqqarsuanngoravit” 1916-mi pisortatigoortumik inuiattut erinarsuutitut atorneqalersimavoq. 

 

Aappaa “Nuna Asiilasooq” aamma Jonathan Petersenimit erinniarineqarlunilu 

taalliarineqarsimavoq, taannalu pisortatigoortumik atorneqalersimalluni 1979-mi. 

 

Inuusuttorsuanngulernissama tungaanut, tamakkuninnga pingaartitsivallaannginnerma nalaani 

eqqarsaatigivallaartarsimanngilara sooq inuiattut erinarsuutitta marluunerat. Imaluunniit 

oqarluaannaraanni inuiattut erinarsuutitta marluunerat aallaqqaammut ilisimasimanngilara 

eqqarsaatiginngisaannarsimalluguluunniit. 

 

Inersimasunngulernermali nalaani aatsaat paasisimalerpara sunaaffaana inuiattut 

erinarsuutivut marluusut, massakkullu inuunerma ukiassaleriartorfiata nalaanut killeriarama 

eqqarsaatigillattaartalersimavara isumaliutigillattaartalersimallugulu soormitaavaana inuiattut 

erinarsuutivut marluusut? Kina oqarami marluussasut? Inuiaasugut aperineqarsimanerpugut 

inuiattut erinarsuutivut marluussanersut? 

 

Nunarsuatta sinnerani inuiattut erinarsuuteqartarneq aallartikkiartuaarneqarsimavoq 1800-

kkut ingerlaneranni. 

 

Inuiattut erinarsuutaasut taallartaat nunagisamut asanninnermut tunngasunik, nunagisamik 

inuiattullu imminut pingaartitsinermik, nunagisap inuiaallu kikkuunerannik qanorlu 

ittuunerannik oqaluttuartunik imaqartarput. 

 

Pisortatigoortumik inuiattut ulluni pingaartorsiornerni, nalliortorsiornernilu atorneqartarput.  

 

Minnerunngutsumik timersornerup silaarsuaani pisortatigoortumik unammersuarnerni 

suminngaaneerneq sumiuussuserlu takutissinnaajumallugu erinarsuutit aamma 

atorneqartarput. Nunagisamut ataqqinninneq pingaartitsineq asanninnerlu takutikkumallugu. 

 

Taamatut apeqquteqaat aallaavigalugu oqallisissiamik siunnersuuteqarninnut naatsumik 

oqaatigalugu tunngavilersuutiginiagara unaavooq; isumaqarama ullummikkut 

nalinginnaasumik inuiaqatigiit akornanni inuiattut erinarsuutigut pillugit soqutiginninneq 

annikippallaartoq. 

Pingaartumik inuusuttut, minnerunngitsumillu timersornerup silarsuaani nunanut allanut 

unammisartutta akornanni inuiattut erinarsuutigut ilisimaneqanngippallaaqaat pingaartin-

neqanngippallaaqaallu. 

 

Timersornerup silarsuaani unammersuarnerit malinnaaffigitillugit inuiattut erinarsuutitta 

atorneqarnerani timersortartut akornanni erinarsoqataasartut annikippallaarsorinarput. 

Nunarput pillugu ataqqinninneq tulluusimaarnerlu takutinneqartartoq annikippallaartartoq 

uanga isumaqarpunga. 

 

Pingaartumik nammiliivikkiartuaarnitta naalagaaffinngoriartuaarnittalu nalaani erfalasutsinnik 

inuiattullu erinarsuutitsinnik pingaartitsineq ataqqinninnerlu annerusariaqalerput. 

 

Taamatut inuiaqatigiit akornanni nalinginnaasumik ataqqinninnerup pingaartitsinerullu 

annikippallaarnera inuiattut erinarsuutitta marluunerannik peqquteqarnerpa? Imaluunniit 

soqutigineqanngippallaarnerpat? ilinniartitsissutigineqanngippallaarnerpalluunniit? 

 

Isumaqarpunga erfalasutsinnik inuiattullu erinarsuutitsinnik ataqqinninnissamut 

pingaartitsinissamullu ilinniartitsineq meeqqerivinni atuarfinnilu aallartittariaqalersoq. 

 

Taava sorleq ilinniartitsissutigineqartalissava? Tamaasa ataatsikkut? Imaluunniit 

pisariillisaanissaq pillugu inuiattut erinarsuuterput ataasinnanngortissanerparput? 

Taamaattoqassappat taava sorleq toqqassavarput? Imaluunniit allamik nutaamik ataatsimik 

pilersitsissanerpugut? Tassunga tunngatillugu partiit isumaat paaserusunnarpoq.  

 

Isumaqarpunga tamanna inuiaqatigiit akornanni eqqartorneqartariaqalersoq, 

minnerunngitsumik tunngaviusumik inatsisitaarnissatsinnut tunngatillugu 

isumalioqatigiissitarsuup pilersinneqarsimasup suliassaata ilaannut ilanngutiinnarsinna-

anginnerparput? Inuiaqatigiit aperineqarsinnaanginnerpat apeqqut tamanna pillugu? 

 

Taamatut tunngavilersuuteqarlunga matumuuma una apeqquteqaat aallaavigalugu 

oqallinnissamik siunnersuutiga inatsisartunut oqallisissiangortippara. 

 

Torersumik pilersitsiviulluartumillu oqallinniisamik kissaassillunga 

 

Qujanaq 

 

Peter Olsen 

Inuit Ataqatigiit 


